
Alþingi ályktar að fela ríkisstjórninni að láta gera uppdrætti og kostnaðar-
áætlun yfir hitaveitu á Reykhólum í Austur-Barðastrandarsýslu, er sé nægileg fyrir
fyrirhugaðar byggingar í landi staðarins. Skal verkið framkvæmt í samráði við
skipulagsnefnd Reykhóla og því lokið á þessu ári.

Kostnaður við framkvæmdina greiðist úr ríkissjóði.

Greinargerð.
Með því að búast má við, að á næstu árum aukist allverulega byggð á Reyk-

hólum, m. a. vegna þess, hversu mikill jarðhiti er þar til afnota, bæði til upphit-
unar á húsum og til annarra þarfa, er sýnt, að nauðsynlegt er að láta sem allra
fyrst undirbúa hitaveitu fyrir staðinn, er nægileg sé fyrir væntanlega byggð þar.
Og þar sem ríkissjóður er nú orðið einn eigandi jarðarinnar og allra hitaréttinda,
er eðlilegast, að hann láti framkvæma verk þetta.

Það er á engan hátt æskilegt, að hvert hús, sem á hita þarf að halda í fram-
tíðinni, þurfi sjálft að standa undir þeim kostnaði, sem af því leiðir að leggja
aðalhitaæð að hver, enda miklu kostnaðarsamara en að þetta sé gert skipulega fyrir
byggðina í heild. Jafnskjótt og kostnaðaráætlun og uppdráttur liggur fyrir, er unnt
að ákveða, á hvern hátt veitunni verður komið upp og hvernig hún verður starfrækt.

Rétt þykir, að verkið sé framkvæmt í samráði við skipulagsnefnd staðarins,
sem kunnugust er þörfum hans og á hvern hátt hugsað er að nota jörðina í fram-
tíðinni.


